Ávarp  heilbrigðisráðherra

á málþingi Landlæknisembættisins

um skimun fyrir krabbameinum

fimmtudaginn 11. nóvember kl. 13:00 í Norræna húsinu

* * *

Góðir ráðstefnugestir.

Ég vil byrja á því að lýsa ánægju minni með málþing þetta um skimun fyrir krabbameinum.

Leit að sjúkdómum í einkennalausum þjóðfélagshópum átti sér stað um nokkurt skeið áður en orðið skimun varð til í íslensku máli.  Ég geri ráð fyrir að flestum sé ferskt í minni hin almenna skimun gegn berklum, sem átti sér stað í skólum landsins af miklum og skipulögðum þunga í æsku margra sem hér eru viðstaddir, framtak sem margur eldhuginn átti drjúgan þátt í að hleypa af stokkunum og átti án efa mikinn þátt í að þeim vágesti, sem berklar voru, var nánast alfarið bægt frá þjóðinni.

Skimun fyrir sjúkdómum, leit í einkennalausum hópum fólks, getur hljómað vel í eyrum margra og ýmsir eiga létt með að trúa blint á gagnsemi slíkra aðgerða.  Mér er ljóst að þeir sem hér sitja, þekkja betur til mála, vel þarf að vanda til svo heildrænna aðgerða.  Þessi þekking á kostum og göllum þess að leita að sjúkdómum á þennan hátt hefur því leitt til aukinnar þekkingar og mönnum hafa því orðið ljósari bæði jákvæðir og neikvæðir þættir sem að þessu geta snúið, þekking um kostnað og árangur er mönnum líka ljósari en áður var.  Þetta hefur leitt til þess að Alþjóðaheilbrigðismálastofnunin sem og margar aðrar stofnanir hafa lagt nokkuð skýrar og ljósar línur um hvernig að slíkum þáttum skuli staðið, að hverju skuli leita, hvernig og hjá hverjum og fleiri skilyrði þess, að hefja leit af þessum toga.

Skimanir í mæðra- og ungbarnaeftirliti hafa fyrir löngu öðlast fastan og viðurkenndan sess, þótt innihald sé í sífelldu endurmati og breytingum háð.

Málþing það sem hér er að hefjast, beinir hins vegar sjónum okkar að skimun fyrir krabbameinum og er slíkt vel.  Krabbamein ristu áður djúpt í heilsufar íslensku þjóðarinnar en margir stórir vinningar hafa unnist, ekki síst vegna framtaks forveranna sem hrundu af stað bæði Krabbameinsskránni, Leitarstöð Krabbameinsfélagsins sem og fleiri þáttum þessu tengdu.

Við vitum að u.þ.b. fjórði hver íbúi Vesturlanda mun deyja úr krabbameini.  Þessi fórn er öllum dýr, bæði í mannlegum þjáningum sjúklinga og fjölskyldna þeirra sem og heilbrigðiskerfunum við að greina, meðhöndla og hjúkra sjúklingum með þessa sjúkdóma.  Mikilvægt er því að standa vel að verki við að halda þessum vágesti í lágmarki.  Markvissar tóbaksvarnir eru einn þáttur forvarna, þar sem Íslendingar hafa beitt sér af alefli og tengist þessum vágesti beint.  Skimun fyrir brjóstakrabbameinum og leghálskrabbameini hefur átt sér stað hér á landi á skipulegan hátt til áratuga með góðum árangri.  Mjög brýnt er að vega og meta mikilvægi þess að taka upp fleiri slíkar skimanir og eins og dagskrá fundarins sýnir þá mun skimun eftir ristilkrabbameini sennilega vera nærtækasta viðbótin.

Allar þessar aðgerðir þarf vandlega að skoða, árangur er háður góðum undirbúningi, góðri fræðslu til almennings, góðri úrvinnslu og meðferð þeirra sem greinast, en þessa þætti veit ég að allir hér í salnum þekkja mætavel. Kostnaðarþættinum má ekki gleyma, en ég læt öðrum eftir að ræða þann þátt hér í dag.

Ég óska ykkur gagnlegs og fræðandi málþings sem og alls góðs í ykkar störfum.

Takk fyrir.

Talað orð gildir.

